
Hamalau erantzun bizkaieraren
irakaskuntzari

Juan Luis Goikoetxea 

Euskalkia eta euskalkian irakasteko proposamenak

1. Umeak etxetik dakarren euskara mota -lekuan lekukoa-, Euskal
Herriko ikastetxe guztietan landu behar litzateke eta euskalki literarioa,
halan erabakitzen daben euskalkietan.

2. Bizkaiera -horixe da dagokidana eta-, eskolako curriculumean
sartu behar da:

2.1. Eskolak etxeko euskara prestigiatu eta zuzendu dagian.

2.2. Ikaslea berbeta horren erabileran aske eta motibatuta sentitu
daiten.

2.3. Irakasleak euskalkia hobeto badaki, ondoen menperatzen
dauan hizkuntza ereduan jardun dagian.

2.4. Aurreko hiru puntuon ondorioz, ahozkorako eredua idatzitik
ekarria baino ohiko berbakeratik etorria gertatu daiten.

3. Irakaskuntzan, bizkaiera literarioak, etxeko euskarak eta euskara
batuak, hirurek agertu behar dabe jagokien mailan.      

3.1. Euskara batuak:

3.1.1. Kultura hizkuntza dogulako eta Euskal Herri osokoa.

3.1.2. Batuak izan behar daualako sistema osoa eta osotuaren ikus-
pegia emongo dauana.

3.1.3. Mendebaldean bere batua erabiliko dalako, bizkaieraren kolo-
reko euskara batua. Bizkaiera -edo zuberera-, euskara batuan integra-
tuta agertzen ez badira, euskara hori ez da batua. Euskara batuak sin-
biosia izan behar dau. “Nire supuestuetan ez dok kabitzen batua ondo
menperatzen dauanak bizkaierarik ez jakitea”.( Xabier Amuriza).

3.2. Bizkaiera literarioak:

3.2.1. Edozein etxetako hizkera moldeak,behin eskolatik pasatuz
gero, estandartze prozesua jasaten daualako “Eta estandartzerakoan,
koherenteago, gertuago, errezagoa dalako euskalkia dakitenentzat
bizkaiera literarioan heztea”. (Itziar Idiazabal).

3.2.2. Bizkaiera literarioa erre f e rentzia ezinbestekoa dalako.
Tradizio idatzi bat dagoalako erabilera hori “On egiten dauana”.
(Adolfo Arejita). 

3.3. Etxeko euskarak:

3.3. Mungiako eskoletan azaldu beharko dalako, esate baterako,
egin dabe dala bizkaierako eredu nagusia eta, horren ondoan, badala
beste eredu hurrago bat egin deude, herriko euskarari jagokona.

3.3.2. Gaur-gaurkoz betiko euskaldunen artean integratzeko aporta-
zio ezin ordezkatuak eskeintzen ditualako. “Nongoa zara? entzutea da
niretzako pozgarriena” dino Iñaki Gamindek, beti euskara batuan ibili
ostean Gatikako azpieuskalkia menperatu eta gero euskalduntzat hartu
dabenean.

4. Zein adinetan komeni da bizkaieraz jardutea eta noiz edo noiz-
danik aurrera euskara batuan?

Ikasleek hurren dabena erabili behar genduke lehen urteetan; gero,

urterik urte gaiak eta irakasleak aldaturik, irakaskuntza gehiena batua-
ren bidez izan arte. Edozelan bere, atal pare batek beti iraun beharko
dau bizkaieraz.  

5. Jokabide bera ala berezitua eroatea komeni da bizkaieraren
eskualde edo lurralde desberdinetan?

Apur bat berezia. Beti bere, baina, modu batera edo bestera biz-
kaiera irakatsiz. Berbazko harremanak, azken baten, bizkaieraz izan
beharko dabe. Bizkaieraren lurralde erdaldunean bere, umeengandik
hurrago aurkitzen dira bizkaieradunak euskara batudunak baino. Beste
modu batera esanda, erdaldunek euren etxeetan ez dabe euskararik
entzungo eta kale edo ingurura dagoan saltua leundu egin behar jake.
Martinetek esan ohi ebanez, soziologia-erizpide zabalak erabili behar
dira, inguruko gizartea hartu behar da aintzat.

6. Zein kalte lekarkioke umeari bizkaiera ez ikasteak, behin hiz-
kuntza ondo ikasiz gero eredu batetik bestera errez pasatu baleite eta
hain desberdina dan erdara bere ondo ikasteko gai bada?

Kaltea dakarkiona, behintzat, argi dago. Idatzian ez bezala, ahozko-
an eredu batetik bestera errez pasatzea apriorismoa da. Beharbada hiz-
kuntza garatu, normalizatuetan hori gertatzen da, baina gure kasuan
euskalkiekaz, alfabetatze gitxirekin, eskolako hizkuntza, etxekoa eta
abar kontuan hartuta, hor arazo ugari sortzen da.

Etxeetan, bestalde, guraso alfabetatu bakoak, umea eskolatik beste
modu barri batzuk ikasita datorrenean,egundoko tentsioa sortzen da,
berea baino bestea hobea dala pentsatuko daualako eta lehen baino
konplexu handiagoa sartuko jakolako. Seme edo alabak aditz bat oker
darabilelako, amaren zuzenketa entzuten badau, “zuk ez dakizu”
erantzuna entzun lei, eta gurasoak eskolako batu hori ez dakienez, asu-
mitu egiten dau eurena ez dala ona. Halan da ze, bizkaieradunen
kasuan kaltea agerikoa da.

Bizkaiera ikasten ez badau bere, umea bera salbatuko da triskantza
horretatik, baina umeak gurasoak daukaz, neba-arrebak eta ingurua. Ez

da umea salbatu behar dan bakarra. Hizkuntza ez da fenomeno indibi-
duala. Umea heroia izan leiteke, bera salbatuko da nahiz eta etxeko
guztiak hondatuko dituen.

7. Zein mesede ekarri izan deutso umeari bizkaiera/z ikasteak?

7.1. Euskara batua bizkaiera ikasten ez dabenen mailan badaki.

7.2. Bizkaiera -etxeko euskara-, erreflexio mailara ekartzen dau;
horretan bere alfabetatzea lortzen dau. Bizkaiera literarioak zubi-fun-
tzio onuratsua egiten deutso. Bizkaieran analfabeto izatean zalantza
bako txirotasuna dago.

7.3. “Umeak gustura, atseginez,sinpatiaz erabiltzen dauan hizkera
konplize horrek” (Justina Elexpuru) erabilerara bultzatzen dau, erdara
baztertzeko tresna indartsua eskuratuz.

8. Irakasleak zein hizkera erabili behar dau ikasgelan?

Ikastetxeetan -bizkaieraz egiten dan lurraldean-, bi perfiletako ira-
kasleak ibiliko dira:

8.1. Ahoz zein idatziz euskara batuan aktiboki jarduten dabenak eta
bizkaieraren ahoz eta idatzizko ezagupen pasiboa dabenak.

8.2. Ahoz, nagusiki, bizkaieraz moldatzen diranak eta idatzian bai
bizkaiera zein batua menperatzen dabenak.

Bigarren multzo honetako irakasleok, ahalik eta erosoen menperat-
zen daben hizkera horretan jokatu behar dabe. Hogeigarren mendea-
ren goienean, oraindik badirenez etxetiko berbeta freskoa daukeenak -
bihar-etzi ez dakigu-, dakien honeek erabili egin behar dabe, berbake-
ra horrek sortzen daualako hizkuntzarenganako lotura, bizitasun eta
sinesgarritasuna.

Azken baten, irakasleak lekuan lekuko hizkerara egokitu behar dau.
Zeanurira badoa, esate baterako, horko entonazio eta lexikoa jakin egin
behar ditu. Irakaslea ez da izango ikasleak baino tentelagoa. Irensgaitza

da izan bere eta, hamar urte luzeskatan herrian irakatsi eta gero, jen-
darteko esamolderik erabiliena bera bere ikasi barik irautea.

9. Zein eritxi dauka ikasleak euskara batuaz?

Euskara batua ikastolarako berbeta da. Erabat garbi ageri da inkes-
tetan, argitu egin behar jakola irakaslegoari, euskaldunari eta edozeini,
euskara batua zer dan. Beharbada ez dakigu ondo eta. Euskara batua
zer dan argitu ostean, bizkaieraren lekua bere argitu lei. Behin bata eta
besteari dagokien tokia aurkituz gero, euskalduna erosoago moldatuko
da. “Problema ez da, beraz, batua ala bizkaiera, batua non eta biz -
kaiera non baino” (Jazinto Iturbe). Gero, euskara batutik bizkaierara
eta bizkaieratik baturako hartuemonak argituko dira.

Ikaslerik gehienentzat agertzen dira ilun euskalkiaren eta batuaren
mugak. Guzti-guztiek dakie bukatu euskara batukoa dela; gitxi batzuk
neba-arrebak edo zapatua euskara batuan erabilgarriak diren ala ez. 

Aldi berean, desorientazioa eta, sarritan, norbere euskalkiaganako
konplexua. Bizkaitar askok gorago baloratzen dabe -bertsotan esate
baterako-, beste erara egitea, hau da, eurena ez dan eran. Euren berbe-
ta ez dabe nahiko jantzia topatzen.

10. Bizkaieraz ikasi gura dauanari, zein lanabes edo liburu eskeini
behar jako?  

Bizkaieraz ikasteko eskubidea aintzat hartzen bada, behar dauan
guztia. Edozelan bere, preminak badagoz, eta merkatuko legeen ara-
bera itxita ez dira beteko. Dagoena ez da nahikoa, eta dagoentxu hori
bere ezezagun da edo egokitu beharreko. Bestalde, UBIko ikasleari
idazle klasikoak -Lauaxeta, Kirikiño, Txomin Agirre, Mogel-, irakurri
eragitea ondo egonik, gaur egun bizkaiera literarioa darabilen fikzio-
idazleak bere behar ditu.

Dana dala, bizkaierazko testugintza DBHraino mugatzea ez da onar-
garria.

11. Zein izango litzateke bizkaiera prestigiatzeko bidea?

Irakaskuntzan sartzeaz ganera:

11.1. Bizkaiera batuan bertan integratzea.

11.2. Bizkaiera dakiena bizkaieradunari bizkaieraz zuzentzea, ahoz
zein idatziz.

12. Gaurko komunikabideen indarrak zein garraio sistemaren alda-
keta bizkorrak, ezerezean itxi ete leikez euskalkiaren aldeko jarrera eta
apostua?

Beharbada, alderantziz egin beharko leiteke itauna: euskalkiaren
aldeko apostua, aldaketa bizkorren aurrean zelan gauzatuko da?
Edozelan bere, euskalkiak ezin dira iragango, pasatuko kontutzat hartu,
hortxe dagoz eta.  “The basque dialect of Lekeitio”ko aipamena jasoko
dot: “To conclude, Lekeitio Basque does not appear to be in imminent
danger of extinction. It certainly does not seem that it will be replaced
in its functions by Standard Basque in the near future” (J.I.Hualde
1994:5).

13. Eskola, ikastola, ikastetxean bizkaiera irakatsiko bagendu bere,
aditz oso-osoa beharko leiteke azaldu, paradigma guztia, ala maiztasun
urriko formak, nerakuskien modukoak, bietan barik batuan baino ez
geunkez irakatsiko? Edo nahiko izango leiteke neba-arreba, atzamar-
behatz eta antzerakoak batuan txertatzea?

Arazo honen giltza ahozko euskara eta idatzia egokiro munarritzean
aurkitzen da. Bai batean zein bestean, erakutsi sistema osoa egin behar
da, baina irakatsi eta ikasi bizkaieran ahozko kodigoari loturik doana,
batez bere, komunikazio espontaneoa, berehalakoa pro d u z i t z e k o
behar dana: perpaus sinpleak eta laburrak (koordinatuak...); maiztasun
handiko aditzak; beste euskalkietan gertatzen ez diran fenomeno lin-
guistikoak (berton/bertan eta abar).

Euskara batuan, batez bere, kodigo idatziari loturik doana: elipsis
gitxiago; perpaus luzeago eta konplexuagoak; perpausko elementuen
hurrenkera egonkorragoa...

Asteko egunen izen edo hilabeteak eta, erabilera ez-fikziozkoetan
batukoak nahiko dira. Besteetan edo ahozkoan bizkaierazkoak ez jaki-
tea ignorantzia hutsa da. Ganera, baztertu ez da berba bakarrik egin
behar, normalean enararen parean elaia sartu behar izateko ñabardu-
raren bat agertu leiteke natur zientzietan bertan bere eta. Halan inte-
gratu da ,gaur arte, eroan eraman-en aldamenean bero eroalea esate-
ko.

Baina hau guztia esan egitea ez da ia ezertarako. Lekuan lekuko
eskolak behar beharrezko dauan gitxienezko euskara bilketa -berbarik
erabilienak, herriko esaerak eta batuta-, emon egin behar jako irakasle-
ari eskura.

14. Ondorioak azken ondorioetaraino nork, zein subjektuk eroango
ditu?

Gaurkoz existitzen ez den nonork edo zeozerk. Euskalkiaren ardu-
raduna -bizkaieraren arduradun-, pertsona edo entea sortu behar dogu
irakaskuntzan . Ez da egia euskararen irakaskuntzako erantzukizuna
dabenak ikertu nahiz jagoten dabela bizkaiera. Esperientziak tematsuki
erakutsi deuskunez, esparru eta arduradun askoren artean banatzen
dan bizkaieraren trataera, buru barik, subjektu barik geratzen da edo-
zein proposamenen aurrean, behar da guztiak behar bada diplomati-
ko bezain anestesiko bilakatuz.

